
Umiedemede  

Akara ndị metụtara aka bụ ozi ndị ahụ niile mkpịsị, obu, ogwe na ikpere aka na-ezi mgbe a na-akpa ụbụbọ. 
Ihe nwa nchọcha bu n’obi bụ ịchọpụta mpụtara aka ọ bụla na ịmata ozi akara aka ndị ahụ na-ezi kpọm kwem 
na mmekọrịta izugbe. Ọzọ bụ ịmata uru ozi aka na-ezibara n’omenaala Igbo. Ihe kpalitere mmụo nwa 
nchọcha ide n’isiokwu a bụ na ụfọdụ mmadụ edeele maka akara ezimozi metụtara ihu n’omenaala Igbo, 
mana e debeghị ọtụtụ ihe banyere mpụtara na ozi aka na-ezi na nzikọrịta ozi karịsịa n’omenaala Igbo, bụ 
nke e dere n’asụsụ Igbo kpọmkwem. Atụtụ a gbasoro mee nchọcha a bụ atụtụ nke akara. A gbasoro usoro 
sọvee. Ndị e ji mee nchọcha a bụ ụmụ nwoke na ụmụ nwaanyị ndị Igbo dị iche iche bi n’Ọnịcha. Mgbe e 
mechara nchọcha a, a chọpụtara na akara metụtara aka bụ ozi niile mkpịsị aka, obu na ogwe aka na-ezi.  O 
metụtakwara ozi aka na akụkụ ahụ ndị ọzọ so ezi. A chọpụtakwara na aka nwere ọtụtụ mpụtara na ozi nke 
ọ na-ezi. Edemede a were na-atụzi aro ka ndị nchọcha lebaa anya ma chọpụtakwuo akara ndị ọzọ metụtara 
aka, ya na akara ezimozi ndị ọzọ, ka ụmụ akwụkwọ mara ha n’oge ka a ghara iji ha refuo ha.  

Mkpolite  

Akara ezimozi ọ bụla gbadoro ụkwụ n’asụsụ. Mmadụ chemie echiche ime etu ụwa kaara ịdị ma a sị na asụsụ 
adịghị. Onye ahụ ga-achọpụta na ndụ mmadụ tụmadị ka o siri gbasata mmekọrịta mmadụ na ibe ya kaara 
ịhịa nnukwute ahụ. Nke a bụ maka na usoro asụsụ ka mmadụ na ibe ya ji amata ihe ha bu n’uche. Ya kpatara 
asụsụ ji dị oke mkpa na ndụ mmadụ. Crystal (1997) kọwara na o nweghi ihe ọ bụla mmadụ nwere ike ime 
ma e wezuga enyemaka asụsụ. Asụsụ dị ka Ngoesi (1993) siri kọwaa bụ iji mkpụrụ okwu nwegasịrị nghọta, 
ndị e nwere ike ịsụ asụ, dee ede ma ọ bụ gụọ agụọ, mee ka a mata ebumnobi mmadụ. Anagbogụ, Mbah na 
Eme (2010) kọwara na asụsụ bụ ụzọ mmadụ wepụtara e si na-ezikọrị ozi n’ụdị echiche, mmetụ aka, inwe 
mmasị na mmetụta obi site n’okwu ọnụ ma ọ bụ ederede.   
 
Ndị mmadụ na-eche na asụsụ bụ naanị ekwurunọnụ na ederede. Nke a bụ ichefu ọrụ dị oke mkpa 
ekwughekwu naarụ n’ezimozi. Ịma atụ, Hall (1976) chịkọtara na mgbe mmadụ abụọ na-akpa nkata, na ọ bụ 
naanị pasentị iri atọ na ise (35%) bụ ndị si n’ọnụ apụta ebe pasentị iri isii na ise (65%) bụzị ndị si 
n’ekwughekwu apụta, nke na-apụta ihe site na ka ha si ekwu okwu, emegharị onwe ha, atụ aka, na ka ha si 
edowesi ihu oge ahụ. Amụmamụ mmegharị ahụ na nke oghere dị n’etiti mmadụ abụọ oge ha na-akpa nkata 
bụ ngalaba dị oke mkpa n’ezimozi ekwughekwu. Ndị mmadụ ịmata mkpa ha dị abụghị ihe ọhụụ, n’ihi na 
ndị na-ede ihe odide na ndị ji emereme nkwago mere akaọrụ jibu ha rịị ezi ozi. Mana, n’ebe ọtụtụ mmadụ 
nọ, ọ ka bụ ihe ọhụụ ịchọpụta na asụsụ gafere okwukwu n’ọnụ. A chọpụtabeghị n’ozuzu oke mkpa ọmụmụ 
maka mmegharị na oghere dị n’etiti mmadụ abụọ na mmekọrịta ọ bụla dị n’etiti ha.  

Otu o sila dị, e wepụ ezimozi nke okwu na odide, a na-ejikwa ezimozi ekwughekwu ezipụta echiche na 
ebumnobi. Ekwughekwu bụ ozi niile e nwetara na nzikọrịta ozi ma e wepụ okwụ. Akara ekwughekwu 
abụghị ihe ọhụrụ ebe amụmamụ lingwistik dị kama ịkọwa mpụtara ya malitere mgbe etebeghi aka. 
Ekwughekwu bụ ezimozi mbụ e nwere n’ụwa tupu nke ekwumekwu na ederede apụta. Ọ bụ ụzọ ezimozi 
mbụ n’ihi na mgbe a mụpụtara nwa, ezimozi mbụ a ga-enweta bụ ibe akwa. A maara na ibe akwa bụ akara 
ezimozi nke mpụtara ya bụ enweghi ọṅụ. Nwata bido ịṅụ ara, ebe izizi anya ya ga-aga bụ n’ihu nne ya. 
Akara ekwughekwu kachasị nke anya, bụ enyo e ji ahụ uche obi mmadụ. Pease (2004) kwuru na ịchọpụta 
akparamaagwa mmadụ na echiche obi ya site n’omume o mere bụ ụdị ezimozi dibu n’etiti mmadụ na ibe ya 



 

 

46  
  

tupu nke asụsụ amalite.  Mgbado ụkwụ nchọcha a, bụ ịchọpụta akara dị iche iche metụtara ozi aka na-ezi na 
ịṃata uru akara ezimozi ndị a bara n’omenaala Igbo. Akara ndị metụtara aka bụ asụsụ nke e deghị ede, a 
sụghị asụ mana o nwere mpụtara n’ọnọdụ mmewere ha.  
 

Atụtụ Nchọcha   

E ji atụtụ akara mee nchọcha a. Ọ bụ Pierce guzobere atụtụ akara n’afọ 1839. Ọ kọwara akara dị ka ihe ọ 
bụla e kpebiri maka ihe, bụ nke a kpọrọ ihe mmetụ aka ma kwekọrịta ihe ọ pụtara site n’echiche mmadụ 
nyere ya. O kwuru na amụmamụ atụtụ akara nwere mpaghara atọ jikọrọ onwe ha ọnụ: akara – ihe nhụrụ 
anya – nkọwa.  Akara bụ mbunuche, nhụrụ anya bụ ihe a na-elere anya  nye nkọwa, ebe nkọwa bụ ọsịsa e 
nwetara. N’ọrụ a, akara bụ mbunuche, mmadụ bụ nhụrụ anya, ọsịsa e nwetara. Site n’akara ahụ/asụsụ ahụ 
bụ nkọwa. A ga-eji eserese a nwere akụkụ atọ gosi ya nke ọma:  

                                  Akara (mbunuche)  
  
  
  
                Mmadu                             Nkọwa  
Atụtụ akara atọ a dị ka Pierce siri kwuo, e nweghi nke a gaewepụ ghara ibe ya. Ha atọ dị oke mkpa ma na-
arụkọkwa ọrụ. A gbasoro atụtụ a n’ihi na nchọcha a metụtara akara (mbunuche), nhụrụnanya (mmadụ) na 
nkọwa (ọsịsa) ihe e gosiri.  
 
Saussure (1857-1913) bụ nna lingwistik agba ọhụrụ, kọwara akara dị ka ihe metụtara onwe, ya bụ na echiche 
e nyere akara bụ ka onye siri nghọta ya. O kwuru na o nweghi mmekọrịta dị oke mkpa dị n’etiti akara na 
echiche. Akara nwere echiche n’anya otu onye, nwere ike ọ gaghị enwe echiche n’anya onye ọzọ. E gosikwa 
nke a site n’eserese a:   
        Ihe (mbunuche)  

   
  Aha                                akara nnochi  
 
Mmekọrịta dị n’etiti akara na ihe bụ nke e gosipụtara n’eserese a nwere akụkụ atọ. Morris (1901-1979) kọwara 
na ntọala ọmụmụ akara kere amụmamụ akara ụzọ atọ: usoro okwu, echiche na akara. Echiche na-amụ 
mmekọrịta dị n’etiti akara na ihe, ebe amụmamụ akara na-amụ maka mmekọrịta dị n’etiti usoro akara na ndị 
mmadụ na-eji ya ezi ozi. Plato na Aristotle kwuru maka mmekọrịta dị n’etiti akara n’ụwa. Eco (1976) kwuru 
na akara metụtara ndị nwere ezi akọ na uche ma ọ bụ ụbụrụ isi. Danesi (1994) na-ekwu na ndị na-amụ maka 
akara kwesiri ibu ụzọ mụta ihe gbasara akara tupu e jiri ya zikọrịtawa ozi.  
  
Usoro nchọcha  
Usoro a gbasoro mee nchọcha a bụ Sọvee nkọwa. Nworgu (1991) kwuru na sọvee nkọwa bụ ịchọpụta ihe dị 
adị kọwaa ya ma nye ya echiche n’ụzọ kwesiri. Ọ bụ ya ka e ji nyochaa ozi aka na-ezi nke ọma n’ọrụ a ma 
wepụta echiche ha n’Igbo. Nchọcha a bụ n’ala Igbo, mana ọ gbadoro ụkwụ na Steeti Anambara, nke so na 
Isti Naịja dị ka Nwaozuzu (2008: 24) si chịkọba ya. Ndị e ji mee nchọcha a bụ mmadụ anọ, bụ ụmụ amaala 
Igbo si na Steeti Anambara mana ha bi n’Ọnịcha. Ndị nwoke dị abụọ ebe ndị nwaanyị dị abụọ. Ọ bụ mmadụ 
anọ ndị a ka a gbara ajụjụ ọnụ ma nweta ọsịsa e ji nyochaa ọrụ a. Ihe bụ isi ngwa nchọcha a bụ ajụjụ ọnụ a 
gbara ndị mmadụ. Akọrọ ngwa e ji mee nchọcha a bụ igwe foto ọgbara ọhụrụ. E sere ha foto ndị a ka e dozisiri 
ha nke ọma. Nke a bụ maka na mmadụ agaghị aghọtacha mpụtara ya site n’ile foto nḍ ahụ anya nkịtị.  
.  

Mpụtara na ozi akara metụtara aka n’Igbo  
Nchọcha a gbadoro ụkwụ na mpụtara na ozi akara metụtara aka na nzikọrịta n’Igbo. Akara ndị a bụ akara 
metụtara mkpụrụ aka, obu aka, ikpere aka, njikwo aka, ogwe na isi aka. A ga-eji atụtụ akara nke Pierce nyocha 
ngwa ọrụ a. Atụtụ a gbadoro ụkwụ na akara, onye a na-akọwa mpụtara aka ya nakwa ozi ndị ha na-ezi. Lee 
mpụtara na ozi dị iche iche aka na-ezi n’otu n’otu:  
  
Ozi Aka na-ezi Naanị Ya  

Aka bụ akụkụ ahụ na-emegharị emegharị.Maka ya, o nwere ọtụtụ ozi aka na-ezi n’onwe ya.N’ebe 
a, e wepụtara ma turie ozi niile ndị ahụ. Ozi ndị ahụ aka na-ezi n’onwe ya na foto kọwara ha gụnyere:    
  
  
Ikwe n’aka   Fot. 1.  
  
  
Madụeke (2019) kọwara na ikwe n’aka gosiri ekele. O so n’usoro 
nnabata mmadụ karịsịa, onye ọbịa. Ọ bụ ihu aka ka e ji ekwe 
mmadụ n’aka, dị ka ọ dị na foto dị n’elu. Ọtụtụ ụsa e nwetara 
n’ajụjụ nchọcha kwadoro na a na-ekwe onye mere nke ọma n’aka. Ọ bụrụ na mmadụ mere nke ọma n’ule 
akwụkwọ ma ọ bụ n’ihe egwuregwu ndị ọzọ, a na-ekwe ya n’aka iji kelee ya. Onye ọzọ a na-ekwe n’aka bụ 
onye jere lụta nwaanyị maka na ịlụta nwaanyị adịghị mfe. A na-ekwekwa onye jere ozi nke ọma n’aka. Etu 
ahụ ka ọ dị onye rụrụ ọrụ a sị ya rụọ, a na-ekwekwa ya n’aka. Onye nọchitere anya ndị mmadụ kwuo okwu 
n’ọha ma kwuo nke ọma, a na-ekwe ya n’aka. Aka a na-ekwe ya bụ na o kwuru ihe bụ obi ndị mmadụ. 
Mmadụ mekwaanụ ọgọ dara ụda, a nụ ya, a naekwebe onye ahụ n’aka iji kelee ya na mma o mere. Ozi a 
chịkọtara ụdị ikwe n’aka a na-ezi gụnyere: nnọọ, I meka, ị gbọrọ ihe ewu na-ata, I nwere ije.  
  
Ijimite aka  
  
  
Fot.2    
E wepụ iji ihu aka kwe n’aka, e nwekwara ụdị ekwem n’aka ndị ọzọ, dị ka, 
ijimite mmadụ aka n’ebe a na-agba mgba aka. A na-ahụ ụdị a, na mpaghara 
Oko, dị n’ime okpuru ọchịchị Agụata, na Steeti Anambara. Madụeke, a 
gbaburu ajụjụ ọnụ kwuru, na ndị be ha sikarị etu ahụ ekwe n’aka.   

E kwuru na e nwekwara ịkọ ọkọ n’ihu aka na mgbari aka. Ma abụọ 
ndị a bụ iji gwusara mmadụ egwu. Na nchịkọta, e kwuru na ọ bụ ụmụ 
nwoke na-ekwekarị n’aka. E kwe nwaanyị n’aka, o hulata ma were aka abụọ ya kwe iji gosi nrube isi na 
nkwanye ugwu. E ji ikwe n’aka ụmụ nwoke atụnyere ibi ọma, karịsịa, n’ebe ndị nwaanyị nọ maka na ha na 
ya gbara akwụkwọ.    

Ụfọdụ ozi ikwe n’aka ndị a na-ezigasị dị ka e kwekọrịtara gụnyere: ‘Imeka, ị bụ odogwu’, ‘I jere 
ozi a nke ọma’, ‘i kwuka, ị gbọrọ ihe ewu na-ata’, ‘Onye nke gị mekwaara gị’, ‘ị gbalịrị, ị bụ odogwu, nọọ’, 
‘Ị maara bịa, anyị na gị kwụ’, ‘A hụrụ na ị bịara’.  
  
  
Ịna ihu aka  
  
Fot. 3  

A bịa n’ịna aka, a chọpụtara na ọ dị ụzọ abụọ. Ịna aka nke ihu aka na nke azụ aka. Ịna ihu aka bụ mmadụ 
iwere ihu aka ya mapado n’ihu aka onye ọzọ etu ahụ ọ dị na foto dị n’elu. Ụfọdụ ndị a gbarala ajụjụ, nke 
Madụeke (2019) so na ha, kwuru na a na-anakarị aka iji gosi obi ụtọ mmadụ nwere.  A dịghị ana onye mere 
ihe ọjọọ aka. A na-ana otu aka ma naanakwa obi aka abụọ. Mmadụ kwuo okwu ma ọ bụ mee omume  dabara 
adaba, a naa ya aka. Ndị ji ụdị ịna aka a mere nri bụ ndị nne nwaanyị. Ọ bụ ụzọ ha si egosi obi ụtọ ha n’ihe 
dị mma e mere.  
  
  
  
Ịna abụọ                            
Fot.4  
  
 A kọwara na nnukwute ihe ọṅụ meere mmadụ, ọtụtụ mgbe, a na-asị, 
na nke ahụ abụghị nke ịna otu aka, kama aka abụọ. Ịma atụ, ihe dị 
ka inwe mbuli elu, ichi echichi, inweta mmeri, mmadụ ime ihe ọha 
tụrụ anya na ọ ga-emere ha, a naa ya aka abụọ. Ụfọdụ ozi a chịkọtara 
ịna ihu aka ndị a na-ezi gụnyere: ‘Daalụ’, ‘Imeka’, ‘Imee odogwu’, ‘Mmadụ ka ị bụ’, ‘I chizuru  

 
 
 
N’aka nke ọzọ, ịna azụ aka bụkarị ndị okenye na ụmụ nwoke chiri echichi na-ana ya. Ndị nọ n’òtù dị aṅaa 
dị ka klọọbụ, otu ọgbọ, otu ụmụnna dg, na-anakwa ya. Ya bụ na ọ bụ ụmụ nwoke na-ejikewe akara a ekele 
ibe ha. Etu ịna azụ aka ụmụ nwoke si atọ ha, ka ịna ihu aka ụmụ nwaanyị si atọkwa ha.   

 
Ezinandọ (2019) kọwara na a na-akpọ ya, ‘ịna atọ’, ya mere o ji adị atọ n’ọnụ ọgụ mgbe a na-ana ya. Ịna 
atọ na okwu naesowe maka a na-ana, a na-etu aha dị iche iche. Ụfọdụ ozi ịna azụ aka na-ezi bụga: ‘Dike 
ndikerere’, ‘Omechalụ otu  

 
 
Nke a pụtara iwekọta mkpụrụ aka nke mbụ na nke atọ ọnụ wee gbapụ. A chọpụtara na ozi ọ na-ezi bụ, na mmadụ 
amabughi ihe merenụ a gwara ya. Mgbe ihe ike, ntụmadị, egwu, arụ, oke ihe ọjọọ dg, mere, a na-agbapụ    
ụrịọm, iji gosi na ihe ahụ ajọka. Mgbe ụfọdụ a na-agbapụ ya a na-anyagharị aka mana nke ahụ bụ ịgba ya 
ugboro ugboro. Ụfọdụ ozi e kwuru ịgba ụrịọm na-ezi gụnyere: ‘Tụfịakwa’, ‘Arụ’, ‘Na gịnị mere?’, ‘ Ọ bụ 
ka m si jee’, ‘Ọ bụrụ ọgwụ, ọ gaghị ere’.   
  

echizu’, ‘Ị lụọ ọgwụ ka nwoke’.  
  
  
Ịna Azụ Aka  

  
                                                    

                Fot.5  

  
  

ụbọchị’, ‘Ọnwa na-eti eti’, ‘ Ọkaa omee nke mbụ ‘,  ‘Onye e ji  
eme ọnụ’.  

  
  
Ịgba ụrịọm  
                                                                                              
Fot.6  

 
 

ihu  aka  

Mfufe aka n’isi gbapụ   
                                                                                                          
Fot.7    
  
Nke a na-egosi mgbachapụ ụchụ. Ọtụtụ ajụjụ nchọcha kwadoro na a na-eji 
ya agbachapụ ajọ ihe mmadụ achọghị ka ọ bịara ya. Ụfọdụ ozi ọ na-ezikwa bụ ‘ya sowekwa gi, ihe m amaghị 
agaghị ama m, ụbịam gbafuo ka ụkpaka, nke onye metara, o buru’.  
  
Ibido ihu  aka abụọ n’isi  
                                                                                                       
Fot.8  
  
  
Ọ na-egosi oke ihe ọjọọ ime mmadụ nke mpụtara ya na-amaja mmadụ. Ozi 
ụfọdụ ọ na-ezi gụnyere: ‘Mgbakasị ahụ’, ‘Ihe arịrị’, ‘ Ihe igbubiga mgbu oke’, 
‘Efuo m oo’ dg.  
  
Nchịkọ Aka n’Obi  
  
  
  

  
  

                                                                                                                                
Ọ na-egosi obi adịghị mma, ya na  ihe adịghị aga nke ọma. Ọ pụtara ihe ọjọọ ime mmadụ.  

Mgbe a na-agba ya ajụjụ ka Ezinadọ (2019) kọwara na e jikwa mgbakọ aka n’obi achụ oyi mgbe 
ụfọdụ. Ọ bụ ụmụ nwaanyị na-etinyekarị ya n’ahụ. Ozi ụfọdụ ọ na-ezikarị bụ: ‘, ‘Arụ emee’, ‘A ga-esi aṅaa 
kwọ nwaanyị ukwu wara’, ‘Ihe ike emee’ dg.  
  
  
Ịtụ aka  
  
 Fot.10   
Ọtụtụ ajụjụ a gbara gosiri na e nwere ọtụtụ ihe ịtụ aka naegosi, dị ka ịtụ 
aka iji gosi ihe. Aka a na-atụ ebe a, bụ iji gosi mmadụ ebe ọ na-achọ ọsịịsọ, 
ma ọ bụ ụzọ, ihe o chefuru echefu ma ọ bụ ihe ọ na-achọ. E ji ịtụ aka agụ ọnụ, mgbe a chọrọ ịmata ole ihe 
dị.N’ebe a, mkpụrụ aka ga na-atụdo ihe ọ na-agụ n’otu n’otu. Ozi a chịkọtara akara ịtụ aka na-eziwe naabụ: 
‘Ọ bụ nke a?’, ‘Lee ihe ịna-achọ’, ‘Ọ kwa gị, m mesịa gị’, ‘ E si be gị eje be onye’, ‘Gaa kụọ isi n’okwute’.  
  
  
Íkò aka                            
Fot.11  
Iko aka bụ mmadụ abụọ iwepụta mkpụrụ aka nke obere abụọ, kokọta 
ha ọnụ. Ọtụtụ ajụjụ a gbara kọwara na, ọ na-abụ mgbe a na-adọ ndọrọ 
ndọrọ ka a na-eko aka. Ọtụtụ ihe na-eweta iko aka. Ozi ụfọdụ iko aka 
na-ezi bụkarị: ‘Ọ ga-atọ be gi?’, ‘M ga-agba gị igbe’, ‘ I ga-ebu ọkpụ la’, ‘ I ga-arụ ụkwụ n’ala a’, ‘Ọ ga-
adịgị ka ọ dị nwa Okoafọ’.  

Ife aka   
Fot.12  
  
A na-ahụkarị akara a oge a na-ekele ekele. Onye na-ekele ekele ga na-
agagharị n’ọgbọ, na-efere ndị ọ nọ n’ihu ha, ndị na-ege ya ntị aka ekele 
n’akụkụ ọ bụla. Ọtụtụ azịza ajụjụ a gbara kwuru na ọmụma atụ ife aka a 
bụ mgbe Onye isi ala, Senetọ, Gọvanọ, nwunye ya dg, gara njem nleta n’otu obodo. A na-nwekwa ụdị ife 
aka a mgbe a na-asị onye na-ala ala, jee nke ọma. Ozi ụfọdụ ife aka ekele na-ezi gụnyere: ‘Igbo kwenụ…, 
Ndị be anyị mma mma nụ ooo…, Igbo ekele m unu, Ndi Igbo, ọ ga-adịrị unu na mma ooo  
  
  
Ife aka ekele   
Fot.13  
  
Okoye (2019) na ụfọdụ ndị a gbarala ajụjụ, kọwara na a naekele kwa onye na-
eme njem na onye na-aga ahịa ụdị ekele a. A na-achiliri ya aka, ịsị ya jee nke ọma. Ụfọdụ ozi e kwuru na 
ụdị ekele a na-ezi bụga: ‘ Gaa nke ọma’, ‘ Laa gboo’, ‘Ije nke ọma’, ‘Ahịa gị gbakwaa ọkụ’, ‘ ‘Lọta ngwa 
ngwa’.  
  
Ịkụrụ n’aka  
Fot.14  
Ịkụrụ n’aka bụ mmadụ na mmadụ ịkụ n’obi aka abụọ. Anwụrụebo 
(2019) a gbara ajụjụ na nke a, kọwara na mgbe ụfọdụ, onye a na-akụrụ 
n’aka ya achịdo aja, nke onye naakụrụ ga-akụtu n’ala iji gosi na ya zuru 
ihe ọ bụla ga-apụta na ya. Mgbe ụfọdụ, aja agaghị adị ya n’aka. Ịkụrụ n’aka 
na iko aka dị na fot.40, yitere n’ihi na ha abụọ bụ ịnya isi. Ma ebe ha nọ 
dị iche bụ na iko aka na-abụ mba na ọgụ. Ozi ụfọdụ ịkụrụ n’aka na-ezi na nchịkọta gụnyere: ‘M ga-agbapụ 
gi’, ‘Ọ gaalọta ta a’, ‘ M  ga-agafe gị n’ule a’, ‘ Ify ga-emegwalụ gị ya’.  
  
  

  
Idetu aka n’ire  
Fot.15  
  
  
A chọpụtara na a bịa n’ụdị akara a, onye na-aṅụ iyi na-emetụ mkpịsị aka na-esote nke nnukwu n’aja, detu 
n’ire, wee welie aka ahụ elu. Okoye (2019) gbakwụnyekwara na mgbe ọ bụla o mere ya, o doo ewu na 
ọkụkọ anya na onye ahụ na-ekwu ezi okwu. A na-ekwenyezi ihe niile e kwuru.  E kwuru na a naaka ekwenye 
onye nwụrụ iyi dị ka onye na-ekwu ezi okwu karịa onye na-ekwu n’ọnụ nkịtị. Na nchịkọta, e kwenyere na  
akara a na-ezipụta ụfọdụ ihe ndị a: ‘Ọ bụ onye ezi okwu’  ‘ihe                             
niile o kwuru ka a ga-ekwenye’, ‘Nkwa o kwere bụ ezi okwu’, ‘ihe ọ na-azọ bụ nke ya’.   
  
Iweli mkpụrụ aka ise elu  
Fot.16  
A chọpụtara n’ọtụtụ ajụjụ a gbara ndị mmadụ, nke Ezinando na Okoye 
(2019) so na ha, na ọ dị ọtụtụ ozi e ji mkpụrụ aka ise ezi. Ụfọdụ 
n’ime ozi ndị ahụ ka ha ise socha ezi, ụfọdụ kwanụ ka otu, abụọ ma ọ bụ 
karịa na-ezi. Ụfọdụ ozi mkpịsị aka ise gụnyere: ‘Ọ na-egosi ‘ise’ 
n’ọnụ ọgụ’, ‘ A chilie ha ise, e ji ha asị mmadụ ‘kwụsị’ n’ihe ọ na-eme dị mma/adịghị mma’, ‘ E ji ha agọzi 
mmadụ’, ‘Ha ka e jikwaazị efere mmadụ aka’, ‘A pịkọọ ha ọnụ, o gosi ‘bịa’ na ‘jide’ ya’, ‘ E fepụ azụ aka 

n’ikuku, ozi ha abụrụ, ‘pụọ’, ‘ E fepụ mkpụrụ aka ise ma ọ bụ ha iri n’ikuku, ozi ha bụrụ ‘chaa n’ụzọ’, 
‘megheepụ ụzọ’, ‘wepụ ihe a’, ‘achọghị m ihe a’ dg. ‘E wechaa mkpụrụ aka ise n’akụkụ, ozi ọ na-ezi bụ 
‘zoo onwe gị’, ‘gbakpuo ebe a’, ‘ E jiri nwayọọ na-efe ya n’ikuku, tụgọba isi, ozi ọ na-ezi bụ ‘ndo’, ‘ka ọ 
dị’, ‘ A pịkọọ mkpụrụ aka ise apịkọọ, ozi ya abụrụ ‘isu ọkpọ’, ‘ A pịkọọ mkpụrụ aka ise, wepụta mkpụrụ 
aka nke abụọ ewepụta, ozi ya na-abụ ‘gbapụ ọsọ’, ‘gbakarịa nkịta ụsa n’ọsọ’ .  
Ịkụkọ mkpụrụ aka abụọ  
                                                                                 
Fot.17    
  
  
A chọpụtara na a kụkọọ mkpụrụ aka abụọ bu ụzọ, ka ha dị okirikiri, ozi 
ha bụ na ihe a na-ekwu maka ya dị ‘obere’. Ngosi dị etu a bụ ka a mara ka ihe 
a na- ekwu maka ya hadobere. Ozi ụfọdụ nkụkọ aka na-ezi bụga: ‘Ntị ntị’ 
‘Obere’ ‘Ntọkọrọ’ ‘Mpe mpe’.  
  
Ichili aka                                                                              
Fot.18  
  
  
Okoye na Madụeke (2019) kọwara na e nwere ụdị nchili aka dị iche iche. 
O nwere nchili aka a na-achiliri ndị amị na ndị uwe ojii mgbe ụfọdụ ha nọ 
n’ọrụ. Ọ dị ha ka a ga-asị na o nwere ihe/onye a na-achọ ma ọ bụ na o nwere ndị a na-enyo enyo, ha sị onye 
ọ bụla na-aga n’ụzọ chilie aka, ka o doo ha anya na e jighi ihe ọ bụla n’akpa. Ozi ụfọdụ ụdị nchili aka a na-
ezi n’obi onye na-achili ya gụnyere: ‘Aka m dị ọcha’, ‘ Ekwere m ekwe’, ‘E jighi m egbe’, ‘ E jigh m mma’, 
‘Abụghị m onye iro unu’.  

 
kwadoro na, e nwere nchili aka bụ nke ‘ntụmadị’ .Mgbe ihe mmadụ eyibeghi n’uche bịara n’ụzọ, ụfọdụ na-
achilie aka ha abụọ elu. Ndị ọzọ asaa aka n’ihu ha, igosi na ọ bụ ihe ndapụta dapụtaara ha.  Ịma atụ, mgbe 
e boro mmadụ ebubo, onye ahụ mgbe ụfọdụ na-achili aka elu na ntụmadụ iji gosi na ihe a naekwu gbara ya 
gharịị. Otu ahụ ka ọ dịkwa onye a fụụrụ ihe ya n’ike, onye a gbara ama gbagide, dg. Oziụfọdụ ụdị ịsa aka a 
na-ezi gụnyere: ‘ Lekwanụ mụ oo’, ‘ Ọ bụ ka m si jee?’, ‘Onye ekotaghị, ọgọdụ ya ekotara ya’, ‘Afụsie m 
anya’, ‘ Hei’, ‘ Ewoo.  
  
Ozi Aka si n’Akụkụ Ahụ Ndị Ọzọ Ezi  
  
Ịhịa Aka n’Afọ  
                                                                                             
Fot.20  
  
  

Nchili aka ntụmadị  
  
                                                                                  
fot.19    
  
  
Ajụjụ  ọnụ  a  gbara  Okoye  (2019)   na  ọtụtụ  ndị  nke  ede rede  

E ji akara a mara ndị Anambara dị ka ndị a gbabugoro ajụjụ ọnụ si kwu.Ọ na-abụ mmadụ iji mkpụrụ aka ise 
na-afịọ n’afọ ya.Ihịa aka n’afọ ahụ nwere ọtụtụ ozi ọ na-ezi. Ozi ụfọdụ a chịkọtara ịhịa aka n’afọ na-ezi 
gụnyere: ‘Agụụ na-agụ m’, ‘Afọ koro m’, ‘Erijugo m afọ’, ‘Ebu m ite afọ’, ‘Adịla m ime.  
  
  
Iji aka bọọ Ike  
  
Fot.21  
Ịbọ ike bụ ijide aka abụọ na pọkịrị ike/azụ ike wee bọkeere onye nke ọzọ ya na 
mmadụ na-akọ ọnụ. Ọtụtụ ajụjụ ederede a gbara kọwara, na ọ bụ ụmụ nwaanyị 
na ụmụ aka na- abọkarị ike. N’ịgbakwụnyekwu ihe, Okoye (2019) a gbara 
ajụjụ ọnụ kwuru, na ọ bụ ụzọ e si akparị mmadụ mgbe a na-akọ ọnụ, okwu wee sie ike. Ozi ụfọdụ a chịkọtara 
ịbọ ike na-ezi gụnyere: ‘Onye iro m’, ‘Bịa rachara ọkpụ m’, ‘Onye ihe m naewe, ya webe’, ‘Ọsụkọsụ nwa 
mkpị sugbue gị’, ‘Onye ụwa ahụhụ, ya wegbuo gị’.  
  
  
Iji otu mkpụrụ aka mechie ọnụ  
                                                                                             
Fot.22  
  
Maduka na Okoye (2019) a gbara ajụjụ ọnụ, kọwara na a naeji otu mkpụrụ 
aka ezi ozi imechi ọnụ na nke a. A na-etinye otu mkpụrụ aka mgbe a chọghị 
ka e kwue ihe ọ bụla. Ịma atụ, ọ bụrụ na o nwere ama nwata chọrọ ịgba ma ọ 
bụ ka o kwue ihe zoro ezo, onye nọ ya nso wee kwụba otu mkpụrụ aka ọtọ n’ihu ọnụ ya, ihe ọ na-ezi ọnụụ 
bụ anwala anwa kwue pịm. Ozi iji mkpịsị aka mechie ọnụ na-ezi n’anya ọnụụ gụnyere: ‘Mechie ọnụ’, ‘E 
kwula pịm’, ‘E kwula ihe ọ bụla’, ‘Ka m nụ olu gị’, ‘Ị nwaa anwaa mee pịm, m mee gị ihe’.   

  
 Iji mkpụrụ aka abụọ pichie ọnụ  
                                                                                                        
Fot.23    
  
  
N’aka nke ọzọ kwa, ndị a gbara ajụjụ dị n’elu, kwukwara na, a na-eji nnukwu mkpụrụ aka na nke na-esote 
ya apịchi ọnụ mgbe a chọrọ ka onye na-ekwu oke okwu kwụsị. Ya bụ na e ji mkpụrụ aka abụọ apịchi ọnụ 
iji kwụsị oke ekwurekwu. Ịma atụ, di nwere ike ịpịchi nwunye ya na-ekwu oke ekwurekwu ọnụ. Nne nwere 
ike ịpịchite nwa ya na-agba ire kpara kpara ọnụ. Onye tọrọ mmadụ nwere ike ịpịchi ya ọnụ maka oke okwu 
ma ọ bụ n’ihi nkarị. Ihe nke a na-egosi bụ ‘ọ bụrụ na ọnụ gị ekweghị gị emechite, ka m mechiere gị ya’.  

A na-ahụkarị mpịchi ọnụ n’ọnọdụ iwe. Ọ na-abụ ma a na-aba mba ma ọ bụ na alụ ọgụ ka e ji 
apịchikarị ọnụ. E kwuru na ihe pụtara ihe dị iche na mmechi ọnụ dị n’elu na mpịchi ọnụ a, bụ na, a na-
anọkarị na ngwuri egwu wee na-asị ka e mechie ọnụ. A na-emekarị ya n’egwu na amụ Mana mpịchi ọnụ 
na-abụ ọgụ na mgba. Ọ na-abụkarị na tigbuo, zogbuo.  Ozi ụfọdụ mpịchi ọnụ na-ezi onye a na-apịchi ya 
gụnyere: ‘Pịchite ọnụ gị a’, ‘Ka ọnụ gị pịchie’,  ‘Ebe ọnụ a ekweghi mmechi ka m mechiere gị ya’, ‘Onye 
ekwurekwu, i kwukarịa’, ‘Ọnụ gị a ga-emechirịrị emechi’ ‘A ga-ebelata ọnụ gị a’.     
  
Imechi aka n’anya                                                                                          Fot.24     
  
  
Mmechi aka n’anya bụ iji mkpụrụ aka ise ma ọ bụ iri bịachie anya mmadụ 
n’ike. Ọ bụ akara metụtara aka, anya na ihu niile. A na-emekarị ya na 
ntụmadị, ka onye ahụ ghara ịma onye mechiri ya anya ahụ. Mmechi anya bụ 

akara e ji ezi ozi na-enye nnukwu obi ụtọ. Ọ dị etu ahụ n’ihi na mmepe anya ahụ na mkparị amụ, ekele na 
ndị ọzọ na-esowe. Ozi ụfọdụ ndị a chịkọtara ụdị akara a na-ezi onye mechiri anya na onye e mechiri anya 
ya gụnyere: ‘Ị ma m?’, ‘Kedu aha m?’, ‘Ị hụrụ m?’, ‘Onye ka m bụ?’, ‘Onye mechiri gi anya?’  
  
  
Iji obi aka kpuchie ọnụ  

           Fot.25  
                                                                   Akara a metụtara aka na ọnụ. Ọtụtụ ajụjụ ederede a 
gbara kwuru, na akara a na apụtakarị ihe mgbe e mere ihe na ntụmadị, mberede, 
egwu na ịka anya. Ozi ụfọdụ a chịkọtara iji obi aka pachite ọnụ na-ezi ebe onye na-eme ya nọ gụnyere: 
‘Hei!’, ‘O hooo!’, ‘Chi mụ oo!’, ‘Efue moo!’, ‘Anwụọ mụ oo!’, ‘Ihe m kwuru, ekwughịzi m’.  
Iti aka na mpata ụkwụ         
  
                                                                                           
Fot.26  
  
A chọpụtara n’ọtụtụ ajụjụ a gbara na iti aka na mpata ụkwụ, bụ akara ezimozi 
a na-ahụkarị n’ebe ụmụ aka na ụmụ nwaanyị nọ mgbe ha na-akọ ọnụ. 
Ezinando na Okoye (2019), gbakwụnyere na iti aka na mpata ụkwụ na ịbọ ike 
dị na fot.21 yitere, maka na e jicha ha abụọ akọ ọnụ ya na ịba mba ọgụ, karịsịa, n’ebe ụmụ nwaanyị na ụmụ 
aka nọ. Na nwoke adịghị eti aka na mpata ụkwụ nke o ji abọ ike. Ozi ụfọdụ a chịkọtara iti aka na mpata 
ụkwụ na-ezi gụnyere: ‘Bịa kụchalụ’, ‘Onye ihe m na-ewe iwe, ya webe’, ‘Onye iro m’ ‘Ịkpọọ’, ‘Ọsụkọsụ 
nwa mkpị sugbue gị’.  
  
Nchịkọta  
A chọpụtara na ozi ndị a niile e depụtara ka a hụtara aka mmadụ na-ezi n’ala Igbo. Ozi ndị a gbadoro ụkwụ 
ka ihe na-eme na ahụ mmadụ si dị. Ozi niile a gosiri na ọ bụ ihe niile ọgụgụ isi na obi na-eche ka e si n’akụkụ 
ahụ metụtara aka ezipụta.   
 
Atụtụ akara pụtakwara ihe n’ozi ndị a niile aka na akụkụ ahụ ndị ọzọ ziri. Ọ dị etu ahụ n’ihi na e sitere 
n’akara, amata ozi akụkụ ahụ ọ bụla karịsịa, aka nwere ike izi. Mgbe a hụrụ onye mechiri aka n’ọnụ, ozi ọ 
na-ezi bụ ‘ekwula pịm’ A hụkwanụ akara nchịsa mkpụrụ aka ise, o zie ozi ọnụ ọgụ ise ma ọ bụ ozi ịkpọ iyi. 
Mmadụ nọọrọ, were aka budo agba ya, ziri ozi ala adịghịrị ya mma, dg.  
  
Mmechi   

Nchọcha a bụ ichọpụta mpụtara na ozi akara ndị metụtara aka n’Igbo. Site na nchọcha e mere, a chọpụtara 
na e nwere ọtụtụ akara ndị metụtara aka e ji ezi ozi n’Igbo dị ka ọ dị n’omenaala ndị ọzọ. A chọpụtakwara 
na ndị Igbo ji akụkụ aka ha niile, mkpịsị, obu, ogwe, ihu, azụ na ikpere ezipụta echiche obi ha n’ụzọ dị iche 
iche.   

Aka dị oke mkpa n’ahụ mmadụ ọkachasị, na ndụ ndị Igbo. Ya mere o ji dị mkpa ka onye ọ bụla jikwaba aka 
ya nke ọma. Ọ dị etu ahụ n’ihi na ọtụtụ ihe ụbụrụ isi na-eche ka e si n’aka emepụta.Maka na o siri ike ka e 
zie ozi ka aka ghara ịdị na ya. Ihe kpatara ya bụ na ozi si n’aka bụ ‘e jighi mma ma e jela ọrụ n’ebe ezimozi 
akụkụ ahụ dị. Ya bụ na ọ dị mkpa ichekwebe aka maka na onye e bepụrụ aka nọ ka onye ogbi. Ọ dịkwazị 
mkpa iji ụdị ezimozi a kpọrọ ihe dị ka nke ederede na ekwumekwu. Na mmechi, a na-atụ aro ka ndị nchọcha 
ndị ọzọ, kaba ahụ lebakwuo anya n’ozi akụkụ ahụ ndị ọzọ, dee edemede na ha, ka ndị mmadụ mata ha.   

